CASE VECE BEISSIME

Finia a guera del disdoto

i nostri paesi i jera arài

da sora a soto soto.

Fato sta che Musil

Grisoera Caposil Sandonà

Canposanpiero

i è un zimitero.

Case strade ponti sventrai

soldai copai

e da par tut bonbe

granate mortai.

Pian pian i profughi torna.

Torna i soldai.

E co' l'aiuto de Dio

del governo e dea bona voeontà

i fa su barache barachete

co tòe e toéte

travi lamiera.

Po' via via piera su piera

i fa su

case in muratura

sane

ora cuciade come capane

ora grande come casermoni:

porte balconi portegoni.

Case alte ariose

co e  stàe vizine

destirae come spose.

Case col lumin inpizà

davanti i morti.

Case co' grandi orti

e po' canpi canpi

tanti a no finir.

Case dove i putei 

i è pì fissi dei osei

i grandi i a el so bel da far

e tose  senpre a tichignar

e el nono e a nona

i è "el paron" e "a parona".

Case co' i siòi

che sa da varechina

e a cusina

da late e da pujna.

Là se vive

tra barufe musiduri se sa

ma anca in società 

smatidando tra de lori

intonando cori

pregando lavorando

ziogando a carte

co e tose che lavora in parte.

Zente sberegona sfadigona

senpre pronta a dar 'na man

al porocan.

Zente che sa el vaeor

de un got bevù in conpagnia.

Zente che fa economia

che rispeta rejosamente

e bestie l'aria a tera

e che no dispera

co riva el tenpeston

el negron a sicità

parché a sa che la è nee man

de nostro Signor.

Zente de cuor.

La vita tirandose drio el sol

porta avanti e quatro stajon.

I tosatei se fa tosatioi

tosatati tosatoni

e po' omenoni.

E putée

se fa puteéte  puteòte puteòne

e po' femenone.

I se sposa

e i deventa presto noni e none.

Vardando ste case

me va via el fia

pensando al tenpo che l'è passà.

